
 Bidasoa erreka, bide osoan herrenka 

Bea Arana eta Mertxe Gonzalez 

AHTren Aurkako Asanbladako kideak 

Autobusez noa Irundik Iruñera. Goizeko zortziak, eguna argitzen hasi da. Behobia atzean uzten dugu Endarlatsarako bidea hartzeko. Behe lainoak sorgindu ukitu bat ematen dio bideari. Errekak berak sorgindua dirudi. Edertasun aparta, liluragarria. Bihurgunez josita dago errepide estua. Hasieran, erreka zelai berde zabal bat eta mendiaren artean doa. Biriatu herriak dena ikuskatzen du goitik, beti bezain dotore. Erreka aurrera doa, eta errepide estuak ibaiaren bihurrikeriarekin bat egiten du. Amazonia txikia dirudi. Ibaiertzeko sastraka eta zuhaitzak errekaren bidelagunak ditugu bide osoan. Eskuin aldean mendiak harro erakusten digu zuhaitz aunitzek osatutako adatsa. Haitz zorrotz erraldoiek handitasuna gehitzen diote inguruari. Endarlatsako zubia igaro ondoren errekak bere ibilbide magikoa darrai. Urak daroa geldo, behe lainoa gora doa eta errekaren harkaitz baten gainean lamia bat dago negarrez... 

Amets goxo batetik esnatu naiz. Gordeta neukan errekaren oroimenarekin egin dut amets. Orain loak utzi banau ere, amesgaizto baten erdian nago. Buruan eta bihotzean daukadan ibaiaren irudia ez da existitzen, erreka erabat itxuraldatzen ari dira eta. Eraso bortitzak egiten dizkiote errekari egunero, minuturo, segunduro, eta ondorioz, erreka eta ingurua jasaten ari diren kalteak itzulezinak izango dira. Itxuraldaketa azkar doa eta nekez irudikatu dezakegu nolakoa zen. 

Bonbak lehertzen dira etengabe Bidasoa errekaren inguruan. Leherketa horiek mendia suntsitzen dute eta lubakiak eta pitzadurak edonon sortzen dituzte. Mendiari eusten zion landaretza errotik desagerrarazi ondoren lur-jausien arriskua nabarmen hazten ari da uneoro. Hori ekiditen saiatzeko harkaitzarrak lerroka kokatu dituzte mendiaren kontra. Baina behetik ikusita edonoiz eror daitezkeela dirudi, hain da ezegonkor barrutik suntsitutako mendiaren magala. 

Sorgindutako bidea madarikatu bilakatu da. Edonon hondeamakinek errekaren bazterrak suntsitzen dituzte eta ibaiertzeko landaretza zena zementuzko pistek estali dute betirako. Hondakinak garraiatzeko kamioiek han eta hemen zuhaitzak botatzen, pista berriak irekitzen eta izugarrizko hautsak astintzen. Handiosak ziren mendiek bortxatuak izanaren itxura daukate, umiliatuak, biluztuak, beraien estalki eta babesa ziren zuhaitzak betirako desagertuak. Oraindik Handiosak diren haitzek dar-dar egiten dute euren islek errekan egiten duten bezala, ez baitakite lehertzeko unea noiz iritsiko zaien.... 

Hormigoizko zutabe erraldoiak ugaltzen ari dira abiadura handiz. Erreka zeharkatu eta inguratuko duten biaduktuen oinarriak ditugu zutabe hauek. Inguru naturala zementuak ordezkatuko du pixkanaka-pixkanaka. 

Denok dakigu istripu larri aunitz eta hildako aunitz gertatu izan direla errepide honetan. Bera eta Lesakako biztanle askok arazoaren konponbidea eskatzen zuten aspaldiko partez. Kamioien ugalketak autoen joan-etorrien abiadura moteldu egin du eta istripuen arriskua areagotu egin du. Egunero jende askok autoa hartu behar du lanera joateko. Hau guztia denok dakigu. Baina hau al da konponbide onuragarria? 

Azpiegitura berriak kamioien igarotzea erraztuko du eta honen ondorioz trailerren trafikoa ugaldu egingo da. Ez al zen onuragarriagoa bailararako hornikuntza zeramaten kamioien igarotzea baimentzea soilik? Errepidearen moldaketaren ondorioz inoiz baino tentagarriagoa izanen da azkarrago gidatzea. Horrek istripu gehiago ekar dezake. Ez al zen onuragarriagoa gure mugikortasuna murrizten saiatzea eta gure herrietatik hurbil lanpostuak exijitzea? Errepide berriak auto kopurua handi dezake. Izan ere Donostialdean, Oarsoaldean eta Txingudialdean bizi den jendearentzako goxoki tentagarria izan daiteke Bortzirietan etxe bat eskuratzea lotara joateko. Horrek trafikoa ere areagotuko luke. Eta ondorioak beste lekuetan gertatu direnen antzekoak izan litezke: eraikuntza sukarra eta etxebizitzak garestitzea. Horrek bailarako jendea beren herrietan geratzea zailduko luke. Azken finean, norentzat izanen da onuragarriagoa, herrietako jendearentzat edo hiriko jendearentzat? 

Autobusa berriro geratu da. Hogei minutuko atzerapena daramagu. Eta egoerak luzarorako joko duela dirudi. Behintzat ez zaigu harri koskor bat gainean erori. Baina auskalo bihar zer gertatuko den. Hau bezalako irtenbide erdipurdikoa iruditzen zaigu, ez baitugu uste honek arazoa konponduko duenik. Gainera, desertifikazioa eta beroketa globala areagotuko dira CO2ren ekoizpenari bidea errazten zaion neurrian. 

Bidasoa zen ukitu gabe eta bizirik mantentzen zen ibaia, bere landaretza basati eta osorik mantentzen zuen ibai azkenetariko bat. Bere inguruaren suntsiketak errekaren suntsiketa ekarriko du, ibaiak ezin baitu biziraun bere ekosistemarik gabe. Oker gabiltza. Bide osoan herrenka, Bidasoa erreka. 

